
Naalakkersuisut Siulittaasuanut apeqqutit: 
 

Anders Fog Rasmussenilu isumaginninneq pillugu isumaqatiigiissutersi naak? 
 

 
Inatsisartut Suleriaasianni § 36, imm.1 naapertorlugu Naalakkersuisunut apeqqutit imaattut matu-
muuna saqqummiuppakka: 
 

1) Ministeriuneq Anders Fog Rasmussenilu inunnik isumaginninnermut tunngasunut 
suleqatigiinnissamut isumaqatigiissutersi sunik imaqarpa? 

2) Qaqugu tamanut saqqummiutissava? 
3) Danskit nunatsinnilu naalakkersuisut akornanni suleqatigiinnissamut isumaqatigiis-

suteqartoqartillugu ingerlaannaq avammut tamanut saqqummiunneqartarnerat 
maannamut nalinginnaasumik suleriaasiusimavoq. Sooq isumaginninnermut ilinniar-
fik pillugu isumaqatigiissutersi suli tamanut saqqummiutinngila, uffa januarip 10-
anili radioaviisikkut apersorneqarlutit isumaqatigiissuteqarlusi inuiaqatigiinnut tu-
sarliutereeraluarit? 

4) Statsministeriaqarfimmiut isumaqatigiissusiortoqarsimaneranik ilisimasaqannginne-
rarput, tamanna qanoq paasisariaqarpa? 

5) Aleqa Hammond Ilaqutariinnut naalakkersuisuunermini martsimi 2006-imi danskit 
taamani isumaginninnermut naalakkersuisuutitaanik suleqatigiinnissamut isumaqa-
tigiissuteqarpoq – aamma isumaginninnikkut suleqatigiinnissamut imaqartumik. 
Taanna ulloq manna tikillugu qanoq atorluarneqartigaa?  

6) Isumaqatigiissut 2006-imeersoq naammaginanngitsutut nalilersimagakku nutaamik 
Statsministerimut isumaqatigiissuteqarpit? 

(Inatsisartunut ilaasortaq Asii Chemnitz Narup, Inuit Ataqatigiit) 
 
 
Tunngavilersuut: 
Ullut 12 qaangiupput radioaviisikkut tusarliunneqarmat Naalakkersuisut siulittaasuat Hans Enoksen 
aamma Ministeriuneq Anders Fog Rasmussen isumaginninneq pillugu ikioqatigiinnissamik isuma-
qatigiissuteqartut. (takuuk Radioaviisip nutaarsiaataa 10 januar 2008 nal. 19:05 nittartakkakkut i-
lanngussaa)  
 
Isumaqatigiissut qanorpiaq imaqarnersoq soqutigalugu taamanili Namminersornerullutik Oqartussat 
nittartagaat alaatsinaapparara, ullorli manna tikillugu tamanut atuarneqarsinnaasunngorlugu saq-
qummiunneqannginnera ippigaara. Taamaammat apeqquteqarpunga.  

